
Ба номи Худованди бахшандаву меҳрубон
Сухани худро бо касоне оғоз мекунам, ки дар адои намоз сустӣ мекунанд. Закотро зиён мепиндоранд. Қуръонро аз худ дур қарор додаанд. Дуруғро пеша ва вазифаи худ кардаанд. Бутҳои дохилро ба ибодат гирифтаанд. Волидайнро оқ шудаанд. Дар дарёи гуноҳ ва маъсият ғутавар шудаанд. Шабро бар мусиқӣ ва тамошои филм ва ғафлат ба хоб мераванд ва субҳ низ бо ин ҳол аз хоб бедор мешаванд. Намози бомдодашон фидои шабзиндадорӣ дар нишастҳои айшу нуши шабона мешавад. Суханам бо ғарқшудагоне аст, ки номи футболистҳои дунё ва рузи таваллуди онҳоро аз ёд медонанд, аммо аз зиндагии Паёмбари Худо (алайҳиссалом) ва ёронаш бехабаранд.  Сухан бо шахсони ғофиле аст, ки ҳама ҳастии худро дунёи ночиз қарор додаанд. Сухан бо бидъатгузороне аст, ки ислом аз онҳо безор ва онҳо аз ислом дуранд. Сухан бо афродест, ки бо дасти хеш дустонро ба хоки гур месупоранд ва худ аз гур ва марг ғофиланд. Сухан бо мардон ва заноне аст, ки либоси гаронбаҳо мепушанд, аммо аз либоси қабр фаромушанд.

Оре, бо касоне, ки барои зиндагии дунё туша ҷамъ мекунанд ва аз зоди охират фаромушанд. Аз хашми бандагон метарсанд, вале аз хашми Худои Қодиру Қаҳҳор ғофиланд. Ба қабр ва азоби он, ба қиёмат ва аҳволи он, ба ҳисоб ва тарозуи аъмол имон доранд, вале барои он руз талош намекунанд.

Хабар

Оё шунидӣ???? Фалонӣ тасодуфи автомобилӣ кардааст!!! На, мутаассифона вафот кардааст….

«Мо ҳама аз они Худо ҳастем ва ба суи У бозгашт мекунам.»

Фикрҳо ва саволҳои гуногуне маро такон дод. Ростӣ дустам ҳафтаи гузашта… на ҳамин дируз бо ман буд. Солиму тандуруст ва ҳоло куҷост?!

Марг, башоратҳо, биҳишт, дузах, пули сирот, мизон ва…

Баъзеҳо мегуянд марг ва сакарот сахт ва вазнин аст. Баъзеҳои дигар мегуянд, ки на, марг чизе нест, ки аз он битарсем ва иддаи дигар мегуянд, мо аз марг наметарсем, вале аз амалҳои худ метарсем ва бархеи дигар комилан ғофиланд. Гуё ҳаргиз нахоҳанд мурд. Сохтмонҳоеро бино мекунанд, ки то ҳазор сол устувор бимонад. 

Ба андешаи амиқе фуру рафтам. Ростӣ, он сония ва дақиқаҳое, ки дар қабр гузошта шавам. Аз торикӣ ва зулмати он. Аз ваҳшати танҳоӣ. Аз ин, ки дигар маро мунис ва рафиқе нахоҳад буд. Аз саволи Мункару Накир, оё ҷавоб дода метавонам? Аз қабр, ки чуқурие аз дузах ва ё қитъае аз биҳишт хоҳад буд. Аз хонаи зебое, ки бояд таркаш кунам. Аз хонаводае, ки фаромушам мекунанд ва зиндагии худро бе ман идома хоҳанд дод. Аз фарзандонам, ки дороиямро чигуна ва куҷо сарф хоҳанд кард. Оре!  ба дустони азизе, ки ба хотири онҳо ибодати Худоро тарк карда, молу вақти азизи худро бо онҳо ба хушгузаронию айшу нуш гузаронидам.

Баъд аз ман чи хоҳанд кард? Оё ҳар руз ба ёди ман хоҳанд буд? Бароям гиря хоҳанд кард, ё масхараам мекунанд? Ба мансабу мақом ва курсии худ, ки ба дигарон вогузор мекунам. Ба молу шуҳрате, ки аз ин курсӣ ба даст оварда будам ва аз он истифода накардам. Ба кудаконам, ки дар оғуши худ онҳоро мегирифтам ва баъд аз имруз оғуши ман барояшон боз нахоҳад буд ва хандаҳояшонро нахоҳам шунид. Шодӣ ва бозии онҳоро нахоҳам дид.

 
Ба вақт ва фурсатҳое андешидам, ки ба содагӣ барбод додам. Аз онҳо барои имруз истифода накардам. Ба фурсатҳои тиллоӣ, ки бояд намоз мехондам, руза мегирифтам ва ба фарзандонам, ки бояд ба онҳо илм меомухтам, вале наомухтам. Ба ҳуқуқе, ки барбод додам ва ба нишастҳои ғайбат ва суханчиниҳои худам, ки набояд мекардам. Ба ятимоне, ки бояд кумакашон мекардам, вале накардам. Ба мусалмононе, ки бояд мушкилоти онҳоро бартараф мекардам, вале аҳамият надодам. Ба зану духтаронам, ки бояд ҳиҷоби исломиро ба онҳо меомухтам, вале наомухтам.

Оре, фарзандонам, ҷигаргушаҳоям ё беҳтар бигуям душмани молу сарватам, ки баъд аз ман онҳоро ғорат мекунанд. Шояд чанд таҳқиру ҳақорат низ нисорам кунанд, ки чаро сарвати бештаре барояшон ҷамъ накардам. Оҳ, намедонам дигар ба чи фикр кунам. Ба корҳое, ки метавонистам анҷом диҳам, вале надодам.

Ба молу сарвате, ки бо қасами дуруғ, фиребу найранг ҷамъ кардам. Чи қадар мусибат ва мушкилотро барои ҷамъоварии онҳо ба ҷон харидам. Чи қадар сармо ва гарморо таҳаммул кардам. Инак дигарон беягон ранҷу заҳмат онҳоро соҳиб мешаванд. Кош мешуд онҳоро низ бо ман дафн мекарданд. Ба тамоми солҳое, ки гузаштааст, ба ҷавонӣ ва шодобие, ки доштам, ба муйҳои сиёҳ ва чеҳраи соф ва дурахшони ҷавониям, ки фиреби онҳоро хурдам ва гумон кардам, ки дар ҷавонӣ марг ба суроғам нахоҳад омад.

Навори зиндагиям пеши руям буд. Ҳама амалҳоямро медидам. Дар ҳамин афкор ногаҳон аз ҷо паридам. Бедор шудам ва бо хушҳолӣ Худоро сипос гуфтам, ки ҳануз зинда ҳастам. Вақт дорам, то ба суи Парвардигорам бозгашт кунам. Бар гузаштаҳоям тавба кунам ва роҳи зиндагии худро ба гунае баргардонам, ки ба афкори гузаштаам афсус нахурам.

Он руз хоҳад омад.
Оре, он руз хоҳад омад, ки пардаҳои ғайбро аз пеши дидагонат канор мезанад. Малакул мавти боҳайбат барои қабзи руҳи ту фуруд меояд. Оре, ба он лаҳза биандеш, ки чун пилкҳои чашмонат барои абад баста шаванд. Ҷасади беҷону беҳаракати туро барои шустан бибаранд. Он руз ту ҳеч қувва ва қудрате бар ҷасадат нахоҳӣ дошт. Дигарон туро мешуянд.

Он руз хоҳад омад, ки туро кафан бипушонанд. Либосҳои зеборо аз баданат берун кунанд ва туро дар чуқурии тангу торики дохили қабр (лаҳад) бигузоранд. Ростӣ, он руз барқ ва рушноиро фаромуш кун, ки ҳатто равзанаҳо ва сурохиҳои хурдро бо хишту гил мебанданд. Дуст, бародар ва ҳатто ҳамсари азизат, ки дар тамоми сахтиҳо бо ту ҳамроҳ буд, туро танҳо хоҳанд гузошт. Ҳатто аз қабр ва ҷасади ту метарсанд. Пас аз он, ки қабри туро бо хок пур кунанд, ҳама бо забон мегуянд, ки Худо раҳматаш кунад. Ту мемонию танҳоии қабр. Ту хоҳӣ буд ва амалҳоят. Ту ва Накиру Мункар. Ту ва ту…

Пас аз он чанд рузи фотиҳахонӣ, ҳатто дар ҳамон рузҳои фотиҳахонӣ, ки барои руҳи марҳуми ту анҷом медиҳанд, аз тақсими моли ту сухан хоҳад буд. Баъд аз он туро фаромуш хоҳанд кард. Аммо ту акнун ба ҳолу аъмоли худ гирифтор ҳастӣ. Онҷо оташи сузонро хоҳӣ дид ё боғҳои сарсабзу хуррамро. Агар бад бошӣ, онҷо гирёнӣ. Ба ту хоҳанд гуфт; инро бо дасти худ коштӣ! Аммо агар хубу нек бошӣ онҷо саодатманд ҳастӣ. 

Ростӣ он руз Худоро чи ҷавобе хоҳӣ дод, вақте аз умри ту савол шавад? Бар он забонат, ки онҷо бар зидди ту гувоҳӣ медиҳад?

Оре, он руз хоҳад омад. Марг хоҳад омад ва туро илоҷу дармони табиб наҷот нахоҳад дод. Гиряи дустон ва хонавода низ коре нахоҳад кард. Бедор шав! ки сохтмон, пул ва айшу нуш садди роҳи марг нахоҳад шуд. Шояд фардое надошта бошӣ. Чӣ медонӣ, ки ин китобро тамом накарда бимирӣ. Ба суи корҳои хайр ва тоат бишитоб! Қуръон нур ва равшании қабр аст. Намоз роҳи саодат ва хушбахтӣ аст. Бар бенавоён бахшиш намо, ки дар бонки охиратат захира хоҳад шуд.

Чи қадар мехоҳӣ зиндагӣ кунӣ? Ҳафтод сол? Ҳаштод сол? Навад сол? Сад сол?... пас аз он чи? Пас аз он марг ва фано шудан. Пас аз он … қиёмат.

Он гуна, ки Малакул мавт бар болини дигарон омад ва ту шоҳиди ҷон додани онҳо будӣ, бидон ки бар болини ту низ хоҳад омад. Зиндагӣ ҳар қадар идома дошта бошад бо марг поён мепазирад. Ҳама хоҳанд мурд. Солиҳону фоҷирон, муттақиёну гунаҳкорон, паҳлавонону нотавонон, далерону тарсуҳо, дустдорони дунёву дустдорони охират, соҳибони ҳиммати баланду беҳимматон, ҳама ва ҳама хоҳанд мурд.

{كُلُّ مَنْ عَلَيْهَا فَانٍ}
( الرحمن/26 )
«Ҳар нафси соҳиби руҳ фаношаванда аст.»

{كُلُّ نَفْسٍ ذَآئِقَةُ الْمَوْتِ}
(آل عمران /185 )
«Ҳар нафс (хоҳад нахоҳад) чашандаи марг аст»

Эй ғофил! Пас биё бингар, ки ҳамагон ба суи У боз мегарданд, аммо ту ғофилӣ. Ғайр аз ту дигарон роҳи тавбаро пеш гирифтаанд ва ту ҳамчунон такаббурӣ мекунӣ. Такаббурӣ бо чи касе? Бо Парвардигорат? Бо У, ки туро аз нестӣ халқ кард? Бар намозе, ки намехонӣ. Ба амалҳое, ки саропо риё ва худнамоӣ аст. Ба рузаат, ки саҳараш бо ҳаром ва ифтораш бо ғайбат аст? Ба изҳори муҳаббате,ки ба Паёмбар (алайҳиссалом) мекунӣ, вале ба суннатҳояш амал намекунӣ? Ба дуое, ки бар забонат ҷорӣ мекунӣ, вале ба қалбат намерасад?

Бо кӣ такаббурӣ мекунӣ? Бо Худо? Пас инро бидон, ки ҳарифат хеле азим ва қудратманд аст.

Барҳамзанандаи лаззатҳо

Ин ҳамон лаҳзаҳое ҳаст, ки борҳо олимон аз он сухан гуфтаанд. Ҳамон лаҳзаҳое, ки Қуръон бар вуқуъи он таъкид кардааст: «Ҳама нафс чашандаи марг аст.»

Марг яъне поёни ҳама хушиҳо ва лаззатҳо, ҳама ранҷҳо ва мусибатҳо, поёни ҳама умедҳо.

Гумон кун, ки Малакул мавт руҳи туро аз ҷасадат хориҷ кардааст ва акнун ҷасаде беш нестӣ. Туро ғусл дода, аҳлу иёл бар ту гиря мекунанд. Ту низ гиряи онҳоро мебинӣ ва мешунавӣ. Аммо қудрат бар гуфтан ва ҳаракат надорӣ. Чан соати дигар туро ба қабристон мебаранд. Ҷое, ки аз онҷо нафрат доштӣ ва гурезон будӣ. Локин қабр интизори туст. Он чуқуриро барои каси дигар ба ҷуз ту накандаанд. Аввалин чизе, ки бар зеҳнат хоҳад омад, танҳоӣ ва бемунис будани туст. Дигар дусте нест бо ту сухан бигуяд ва ту бо у шухӣ кунӣ. Ба ростӣ, ки танҳоӣ сахт аст ва бадтар аз он ин, ки ҳамешагӣ бошад.


Оре, мешавад ҳамаи ин мусибатҳои дар пеш бударо осон кард.Он тавре мешавад осон кард, ки дигар дар қабр эҳсоси танҳоӣ накард ва аз саволи Мункару Накир ва торикӣ ва азоби қабр дар амон буд. Инчунин мумкин аст инсон бо худ сохтмон ва сарвату мол ба дохили қабр бибарад, ки болотарин сарват ва дороӣ имон аст ва беҳтарин мунис дар қабр яқин ба раҳматҳои Худо баъд аз марг аст. 


Имруз метавон ҳар кореро анҷом диҳӣ. Ҳар гуноҳеро муртакиб шавӣ. Ҳар молеро ба зур соҳиб шавӣ ва касе монеа нашавад ва туро таъқиб накунад. Аз мансабат истифода бурда дастури қатли ҳар инсони бегуноҳеро содир кунӣ ва аз ту касе савол накунад. Моли ҳар ятим ва бечораеро бихурӣ ва касе ҷуръати ҳарф задан надошта бошад. Ҳар ҷиноятеро муртакиб шавӣ ва дар пайи ту набошанд… Вале марг поёни ҳамаи қудратҳост.

"و جائت سكرة الموت بالحق ذلك ما كنت منه تحيد"
«Ва биёмад сакароти марг ба ростӣ. Ин аст он чи аз он мегурехтед» сураи «Қоф» ояти 19.

Агар гуянд фардо хоҳӣ мурд, чӣ мекунӣ?

Агар молу сарват ва сохтмонҳои як шаҳрро ба ту бибахшанд, оё хушҳол мешавӣ?

Агар туро ҳокими он мамлакат қарор диҳанд оё қабул мекунӣ?

Агар беҳтарин лаҳзаҳо ва хуштарин барномаҳоро иҷро кунанд шод мешавӣ?

Агар беҳтарин таом ва хурданиҳоро бароят омода кунанд, мехурӣ?

Агар беҳтарин филм ва мусиқиро биоваранд, гуш мекунӣ?

Агар беҳтарин симо ва чеҳраро ба ту ато кунанд, дар оина ба он менигарӣ?

Гумон кун мурдаӣ ва аҳлу фарзандон бар ту гиря мекунанд.

Гумон кун бар ту сидру кофур мерезанд ва туро хушбу мекунанд.

Гумон кун либосҳои зебои танатро канда бар ту кафани сафеду сода андохтаанд.

Гумон кун туро дар тобут андохта ва аз чаҳор тарафи он гирифта давон давон туро ба қабристон мебаранд.

Гумон кун имом бар ту намози ҷаноза мехонад ва охирин такбиротро адо мекунад.

Гумон кун туро бар қабр гузошта ва охирин хишт бар дарвозаи он мегузоранд.

Гумон кун бар ту хок мерезанд.

Гумон кун инак дар қабр танҳо ва бекас дар торикии он дароз кашидаӣ.

Гумон кун инак Мункиру Накир аз ту савол мекунанд.

Яқин кун, ки ин силсила корҳо ва амалиётро рузе таҷриба хоҳӣ кард. Ҳамон гуна, ки дустони ту пештар аз ту ва подшоҳону қудратмандон таҷриба карданд. Ҳар руз мо ба он наздиктар мешавем. Қадам ба қадам, сол ба сол, моҳ ба моҳ, ҳафта ба ҳафта, соат ба соат ва сония ба сония ва тамом.

"قل إن الموت الذي تفرون منه فإنه ملاقيكم ثم تردون إلي عالم الغيب والشهادة فينبئكم بما كنتم تعملون"

«Бигу (эй Паёмбар) ҳамон марге, ки аз он мегурехтед, албатта ба шумо  хоҳад расид ва сипас баргардонида мешавед ба суи Худои донандаи ниҳону ошкоро, пас У шуморо ба он чӣ мекардед хабар хоҳад дод.» сураи «Ҷумъа» ояти 8.

Аввалин шаби қабр
Дусти азизам! ту бештар аз ду шабро дар зиндагият таҷриба нахоҳӣ кард. Шабе бо хонавода ва дустонат дар хандаву шодӣ ва дар тансиҳатӣ, дар хушӣ ва сархушӣ ба ханда ва шаби дигар аввалин шаби қабр, ки дар хавфу ҳарос аз саволу ҷавоб. Шаби танҳоӣ ва беҳамсару фарзандон. 

Оре, аввалин шаби қабр. Шабе, ки шиддати он қомати олимони раббонӣ ва бузургонро хамида кардааст ва қалбашонро ба тапиш водоштааст. Шабе, ки паёмбарон ва фариштагони Худоро ба шикояту зорӣ кашондааст. Шабе, ки агар туро тарсонданд ва амалҳоятро напазируфтанд, бидон, ки бечора ва бадбахт шудӣ. Шабе, ки сарнавишти доимии туро муайян хоҳад кард. Шабе, ки субҳи он қиёмат аст ва тулуъи хуршедро дигар дарбар надорад.

"إذا أمسيت فلا تنتظر الصباح و إذا أصبحت فلا تنتظر المساء"

«Агар шаб кардӣ ба интизори субҳ мабош ва агар субҳ бедор шудӣ ба интизорӣ шаб маншин».

Аввалин шаби қабр, шаби ваҳшат 

ё шаби роҳат

Шабе, ки дигар бар ту муаззин барои намози субҳ азон нахоҳад гуфт. Дигар аз нидои «Ассалоту хайрун минан навм» (яъне намоз беҳтар аз хобаст) хабаре нест. Шабе, ки муаззини субҳи он Исрофил аст. Чун у нидо барорад устухонҳои пусида аз ҷо бархезанд ва ба дарбору мақоми Парвардигори оламиён рост истанд.

" وتركنا بعضهم يومئذ يموج في بعض و نفخ في الصور فجمعناهم جمعا"

«Ва бигузорем баъзеи онҳоро он руз, ки дарҳам омезанд дар баъзеи дигар ва дамида шавад дар сур пас баҳам орем онҳоро баҳам овардание». Сураи « Каҳф» ояти 99.

Оре, намозу руза тамом шуд. Дигар саҳархезию ифторе вуҷуд надорад.

Оё то ба ҳол қабре дидаӣ?

Номи ин макон қабр аст. Ба ин ҷо гур низ мегуянд. Ин ҷо манзили олимону ҷоҳилон, сарватмандону бечорагон, мустакбирону нотавонон, подшоҳону раиъят аст.

Ин ҷо макони ибрат ва барҳамзанандаи ҳамаи хушиҳост.

Ин ҷо поёни хандаҳо ва поёни фарёдҳо ва ҷангҳост.

Ин ҷо ҷавлонгоҳи ҳашарот ва кирмҳое аст,ки аз бадани инсон тағзия мекунанд.

Ин ҷо оташи ҷаҳаннам ва азоб аст.

Ин ҷо биҳишт ва неъматҳои фаровон аст.

Ин ҷо маҳали фаромушӣ аст, ки дустон фаромуш мешаванд.

Ин ҷо фаршаш хок ва сокинони он ҷасадҳо ва кирмҳо ҳастанд.

Ин ҷо касоне ҳастанд, ки муҳтоҷ ба як ракаат намоз ва ба як амали хайр ҳастанд.

Ин ҷо хонаи икром ва ё хонаи азоб аст.

Ин ҷо охирин манзили дунё ва аввалин манзили охират аст.

Ин ҷо поёни ҳамаи орзуҳост.

Ин ҷо дарс аст, фикр аст ва андеша аст.

Ин ҷо қабр аст. Маконе, ки аз он нафрат дорем ва ғофилем. Оре ин ҷо қабр аст.

Ростӣ оё то ба ҳол қабре дидаӣ? Оё торикии онро эҳсос кардаӣ? Оё аз ваҳшати он хабар дорӣ? Оё тангии он ҷоро санҷидаӣ? Оё кирмҳо ва ҳашароти онро мушоҳида кардаӣ?

Ёд кун рузеро, ки ҳама азизонро фаромуш кунӣ!

Ёд кун рузеро, ки тарозуи адли илоҳӣ гузошта шавад ва туро бо амалҳоят ба онҷо бибаранд!

Ёд кун рузеро, ки ба ту бигуянд аз пули Сирот убур кун!

Ёд кун рузеро, ки туро ба номи падарат садо бикунанд, то аз ту ҳисобу китоб бигиранд!

Ёд кун рузеро, ки пайвандҳои ҷисм аз ҳам ҷудо шуда ва садои ваҳшатноки дузах дилҳоро аз ҷо биканад ва муйҳоро сафед кунад!

Ёд кун рузеро, ки аз қабр ғуборолуд ва урён бо чашмҳои хира бархезӣ!

Ёд кун рузеро, ки садо зада шавӣ ва ҷуз ту каси дигар нахезад. Заъфи он руз, шиддати тарсу хавфи он маконро фаромуш накун!

Ёд кун рузеро, ки аз ту дар бораи умр савол кунанд. Агар туро гуянд; ин ҳама эҳсон кардам, чи гуна шукргузорӣ кардӣ? Чи ҷавобе хоҳӣ дод?

«Пеш аз он, ки шуморо азоб дар расад ва дигар ёрӣ нашавед, ба суи парвардигоратон бозгардед. ва таслими У шавед.» сураи «Зумар» ояти 54.

Марг

Инсон аз марг мегурезад ва чун бемор шавад аз тарси он, ки мабодо бимирад, дарҳол худро муолиҷа мекунад. Ҷое, ки эҳсос мекунад буи марг меояд, он ҷо по намегузорад. Вале марг аз роҳи дигар ворид мешавад. Ҳар қадар доно бошӣ, марг аз ту боҳуштар аст. Ҳар қадар саркаш ва пулдор бошӣ марг корашро мекунад. У ҳаргиз дари хонаеро ба нияти иҷоза гирифтан намезанад. Ҳеч мониа ва деворе садди роҳи у намешавад ва пора ҳам қабул намекунад. Кафил намехоҳад. Раҳм бар хурду бузург намекунад. Ришва қабул намекунад.Супориш ва амри касеро намепазирад.

Лаззатҳоро аз байн мебарад ва амали инсонро қатъ мекунад. У ҳақ аст. У меҳмоне аст, ки бехабар бар  хона дохил мешавад.Мақому мансабро ба дигарон медиҳад. Инсонро аз сарваташ ҷудо мекунад. Ҷисмро аз ҳаракат бозмедорад. Гарданкашонро гардан мезанад. Дустонро ҷудо мекунад. Фарёдҳоро хомуш мекунад. Барномаҳо ва барномарезиҳоро баҳам мезанад. Шарорат, зургуӣ ва ситамҳоро поён медиҳад.

Марг ҳақиқате аст, ки аз он мегурезем. Шарбатест, ки таъми онро гунаҳкорон ва фармонбардорон чашидаанд. Косаест, ки аз он паёмбарон ва авлиё нушидаанд. Ҳақиқатест, ки наметавон онро нодида гирифт ва аз он фирор кард.

"قل إن الموت الذي تفرون منه فانه ملاقيكم ثم تردون إلي عالم الغيب والشهادة فينبئكم بما كنتم تعملون"

«Бигу (эй Паёмбар) ҳамон марге, ки аз он мегурехтед, албатта ба шумо  хоҳад расид ва сипас баргардонида мешавад ба суи Худои донандаи ниҳону ошкоро, пас У шуморо ба он чи мекардед хабар хоҳад дод.» сураи «Ҷумъа» ояти 8.

Оре, у шуморо мулоқот хоҳад кард, ҳар ҷо, ки бошед. Бар ҳар шахсе гуруҳи дигаре гиря хоҳад кард. Ҳар номоваре фаромуш хоҳад шуд. Ҳар курсӣ ва мансабе холӣ хоҳад монд ва ҷои онро дигар кас хоҳад гирифт. Дустон, бародарон, ҳамсоягон, зан ва фарзандон тарк хоҳанд шуд. Либосҳои зебо бесоҳиб хоҳанд монд ва занги  куч бастан ва худоҳофизӣ навохта хоҳад шуд. Туфони марг барномаҳо ва умедҳоро бо худ хоҳад бурд. Парвандаи амалҳои неку бад баста хоҳад шуд.

Парда канор зада хоҳад шуд ва оятҳои Қуръон таъбир хоҳанд шуд. Ширинии зиндагӣ талх ва ё талхии он ширин хоҳад шуд. Ваъдаҳои илоҳӣ мутаҳаққиқ хоҳанд шуд. Оре он руз хоҳад омад ва ҳатман меояд.

Орзуҳо нобуд, биноҳо вайрон ва баданҳо зери хок пусида хоҳанд шуд. Баданҳои муаттар бо беҳтарини атрҳо буй гирифта туъмаи кирмҳо хоҳанд шуд.

Аз мурдагон бипурсед

Бо шумо чӣ карданд? Руҳи зебо ва сурати нуронии шуморо чӣ шуд? Баданҳои нарм ва латифи шумо ку? Хок ва ҳашароти қабр бо бадани шумо чи карданд? 

Дандонҳои сафед ва зебои шумо, ки ҳар субҳу шом мешустед, куҷост? Муйҳои барроқи шуморо чӣ шуд? Афкор, сиёсат, савод ва мудирияти шуморо чӣ шуд? Наъра ва фарёд амру наҳй, зургуӣ ва боҷситонии шумо куҷост? Либосҳои нарм ва гаронқиммати шуморо чӣ шуд?

Куҷост он рузе, ки шумо ҷавоби саломи инсонҳои ниёзмандро намедодед? 

Куҷост суфраҳои рангин ва пурнозу неъмати шумо, ки бо тамоми иштиҳо ва лаззат мехурдед?

Куҷоянд занони зебо ва навозишгари шумо, ки бо тамаллуқ дасту поҳои шуморо молиш медоданд?

Куҷоянд мошинҳои моделболои шумо, ки камтарин харошеро бар бадани онҳо таҳаммул надоштед?

Куҷоянд оила, қавм ва қабилаи бузурги шумо, ки ба он ифтихор доштед?

Куҷост дастҳои қудратманд ва пулодӣ ва кубандаи шумо, ки устухонҳои бечорагон ва заъифонро дарҳам мешикаст?

Куҷост аслиҳа ва туфанги шумо, ки ба ноҳақ бар сар ва бадани инсонҳои бедифоъ холӣ мекардед? 

Ростӣ, кучост умеду орзуҳои шумо? Куҷост?

Ҷазираи ваҳшат

Дунё бо тамоми рангу ороиш ва зиннати худ бар мо руй овардааст. Он гунае, ки дину охирати худро ба матоъи ками он фурухтем. Муҳаббати онро тавре нушидаем, ки дар ҳар узви баданамон ва рагҳоямон ҷорӣ аст. Ба умри кутоҳ, ба пулу доллари он, ба рангу равғану мошини зебо ва ба сохтмонҳои мармарии он дилбастем. Ба ширинӣ ва барқи матоъи он фиреб хурдем. Ба сози он рақсидем. Ба луқмаи ҳароми он худро аз меҳри Парвардигор маҳрум кардем ва бехудоёнро лаббайк гуфтем. Барои ба даст овардани мақому мансаби он хуни бегуноҳонро рехтем. Ба айши гузарои он фиреб хурдем. Сохтмонҳо ва бинои он, дарахтону сарсабзии наҳрҳои он, фарзанд, қудрат, мансаби он чашми дили моро нобино кард. Ба гунае, ки ҳеч чизро ба ғайри он надидем. Ин дунё монанди пиразане ҳазорон домоди моро аз Парвардигорамон дур кард. Дар гуноҳон ғарқ шудем. Шайтон моро фиреб дод. Худоро ба масхара гирифтем. Ба хотири ризои нафс Офаридгорро норозӣ кардем. Ба хотири зиндагии дунё айши охиратро аз даст додем. Ба хотири шодии дустону фарзандон худро аз шодии охират маҳрум кардем. Во ҳасрато!!! Во асафо!!! Во надомато!!! Афсус сад афсус, ки ҳар он чиро, ки бояд мекардем накардем.

То кай ғафлат

Оё садои маргро шунидаӣ ва қабрро дидаӣ? Дустон ва хешони худро бо дастҳоят ба гур супоридаӣ? Марги онҳоро мушоҳид кардаӣ? Чи гуна аз қасрҳо ба қабрҳо интиқол ёфтанд. Аз нури манзил ба торикии қабр. Аз оғуши гарми хонавода ба оғуши кирмону ҳашарот манзил гирифтаанд. Аз бистарҳои нарм ба хоки хунуки қабр мунтақил шудаанд. Аз канори шумо ба ҳамсоягии мурдагон куч бастаанд. 

Рузе канори қабрашон фарёд бизан! Аз онҳо бипурс! Аз лашкару дороияшон савол кун! Аз забоне, ки бо он ҳарф мезаданд, бипурс! Аз зуру қудрати онҳо. Аз хашму ғурриши онҳо бипурс! Аз такаббуру ғурури онҳо бипурс! Ҳатман бо оҳу ҳасрат хоҳанд гуфт: Мо фиреб хурдем. Зарар кардем. Ғофил мондем…

Пас дусти азиз! то кай дар ғафлат ва нофармонии Аллоҳ? То кай фармонбардори шайтон ва нафс будан? Оё вақти он нарасидааст, ки дили санггаштаро ба тавба нарм кунем. Ба Худо бозгардем.

"ألم يأن للذين آمنوا أن تخشع قلوبهم لذكر الله و ما نزل من الحق"

«Оё мусалмононро вақти он нарасидааст, ки дилҳояшон ба зикри Худо ва он чи Худованд нозил кардааст, ниёиш кунанд?»

Оре, вақти он расидааст, ки ҳамагӣ ба суи Худо бозгашт кунем ва уро ниёиш кунем, ки моро мавриди омурзиш қарор диҳад, пеш аз он ки марг ин фурсатро аз мо бигирад. Марг фақат як бор бар ту нозил мешавад. Мол, ҷавонӣ, мақому мансаб садди роҳи у нахоҳанд шуд. Пас эй ғофил қатори тавбаро савор шав, пеш аз он, ки аз истгоҳ дур шавад.

Аз он рузҳое, ки аз умрат гузаштааст ва ба он чи Худо додааст мағрур мабош, бақияи умрат низ чунин хоҳад гузашт. Накунад хоб бошӣ ва замоне бедор шавӣ, ки дер шудааст. Чун инсон бимирад аз Худо дархости бозгашт мекунад ва чунин ҷавоб мешунавад:

"حتي إذا جاء أحدهم الموت قال رب ارجعون، لعلي أعمل صالحا فيما تركت كلا إنها كلمة هو قائلها و من ورائهم برزخ إلي يوم يبعثون"

«Ҳаргоҳ, ки бирасад яке аз эшонро марг бигуяд; Эй Парвардигори ман маро ба дунё бозгардон, то дар он корҳое, ки тарк кардам амали солеҳ анҷом диҳам. На , ҳаргиз. Ин суханест, ки вай гуяндаи он аст ва дар пеши руи онҳо барзах аст то рузи қиёмат»
Пас эй дусти азиз, ҳамин имруз, на ҳамин соате, ки ин қисматро мутолиа мекунӣ бархез ва аз самими дил ба суи Худо баргард. Бар гуноҳони гузаштаи худ ва бар умри беҳуда гузаронидаи худ Худоро истиғфор бикун! 

Мутаассифона зиёде аз истиғфорҳои мо аз ҳалқ  поёнтар намеравад, то ба дил бирасад. Истиғфор ва талаби бахшиши гуноҳ мекунем дар ҳоле, ки дилҳои мо пур аз кина аст. Истиғфор мекунем дар ҳоле, ки ба дунё фикр мекунем. Ба забон истиғфор мекунам дар ҳоле, ки дилҳои мо аз ин бозгашт ва истиғфор бехабаранд. Худованд бо касе душманӣ надорад. Ҳама гунаҳкороне, ки тавфиқи ибодат аз онҳо дур шудааст ва аз тангии ризқ шикоятманданд ва ғаму андуҳ ва мусибатҳо онҳоро ҳуҷум онҳоро дарбар гирифтааст, ҳамаи инҳ натиҷаи киштест, ки худи онҳо коштаанд.

"و ما أصابكم من مصيبة فبما كسبت أيديكم و يعفة عن كثير"

«Ва ҳар мусибате, ки ба шумо мерасад пас ба сабаби гуноҳонест, ки аз дастони худатон сар мезанад, ва дармегузарад аз бисёре» сураи «Шуро» ояти 30.

Агар  охирин нафари дунё бошӣ марг туро дармеёбад. Афсус ва ҳасрат бар он руз, ки марг бирасад ва тавба накунӣ. Афсус бар ту, ки ба тавба даъват шавӣ, аммо иҷобат накунӣ. Ҳеч оқиле ба хотири дунё охирати худро вайрон намекунад. Пас ҳамин акнун бархез бо ирода ва ҳиммати боло, бо яқини комил ба суи дусти меҳрубон ва дар интизори ту буда баргард. Мутмаин бош, ки беҳтарин лаҳзаи зиндагии ту фироқ ва дурӣ аз гуноҳон аст. Беҳтарин лаҳзаҳо лаҳзаи сар ба саҷда ва рукуъ гузоштани туст. Лаҳзаи дуо ва лаҳзаи анҷоми амали хайр аст. Беҳтарини лаҳза лаҳзаест, ки дуои туро Худованд бипазирад ва номи туро дар руйхати бузургону шукргузорон бинависад. Дар руйхати касоне, ки чун чашм фуру банданд бо Муҳаммад (алайҳиссалом) ва ёронаш дастфишорӣ ва рубусӣ мекунанд.

{وَمَن يُطِعِ اللّهَ وَالرَّسُولَ فَأُوْلَئِكَ مَعَ الَّذِينَ أَنْعَمَ اللّهُ عَلَيْهِم مِّنَ النَّبِيِّينَ وَالصِّدِّيقِينَ وَالشُّهَدَاء وَالصَّالِحِينَ وَحَسُنَ أُولَئِكَ رَفِيقًا }
( النساء/69 )
«Ва он шахсе, ки итоати Худо ва Паёмбарашро кунад, албатта бо касоне, ки Худованд бар онҳо неъмат додаст, яъне бо паёмбарон ва сиддиқон ва шаҳидон ва некукорон маҳшур хоҳанд шуд ва инон неку рафиқоне ҳастанд».

Эй нафс!
Чи қадар аз ту хаста шудам. Чи қадар маҷбурам кардӣ ба хотири ту мушкилиҳоро таҳаммул кунам. Ба хотири иштибоҳи ту зиндагиро бар худ танг кунам. Ба хотири пушидан ва сер кардани шикам ва роҳати ту муртакиби рибо, қаллобӣ, фиребгарӣ… шавам. Хобу роҳатро тарк кунам, ҳарому ҳалолро фаромуш кунам, шабу рузам як шавад. 

Эй нафс! Бо гуноҳ ва васваса маро ҳалок кардӣ. Аз раҳматҳои Худо маҳрумам кардӣ. Аз биҳишти ҷовидона ва аз неъматҳои он ва аз ризои Парвардигор дурам кардӣ. Эй нафс! То кай, то кай умри азизамро ба хотири лаззати ту сарф кунам ва ба хотири ту бояд дар ҷаҳаннам ва азоби илоҳӣ гирифтор шавам!? Ту сабаб шудӣ аз ҷамъоварии тушаи охират боз монам ва ба оташе бисузам, ки тавоноии онро надорам. Охир ман аз гушту пусту хун ҳастам. Чи қадар таҳаммул дорам? Эй нафс, эй золим, эй душмани Худо, бечораам кардӣ! Ҳасадхурӣ ва суханчиниро ёдам додӣ ва васвасаам кардӣ, то обруи бародари мусалмонамро бирезам. Васвасаам кардӣ, то ҷони бародари муслмонамро бигирам. 

Оҳ, эй нафс агар ту набудӣ ҳама инсонҳо бо ҳам баробар буданд.

Агар хоҳишоту бозиҳои ту набуд, дуздӣ ва ғорат набуд.

Агар таманно ва ҷоҳталабии ту набуд, бародаркушӣ ва ғорат, фиреб ва кулоҳбардорӣ набуд. Худро мусалмон медонӣ дар ҳоле, ки ислом аз ту безор аст. Чи гуна мусалмон ҳастӣ, ки бо мусиқӣ ҳаяҷонзада мешаваӣ, вале калом ва сухани Парвардигор туро такон намедиҳад. Панд мешунавӣ, бедор намешавӣ, ҳақро мешиносӣ, вале пайравии он намекунӣ… Оҳ, эй мутакаббири мағрур, аз корвони некон ва бандагони мухлиси Худо дурам кардӣ ба гунае, ки роҳро гум кардам ва асаре аз он корвон намеёбам. Лутф ва назари Худоро аз ман ҷудо кардӣ ба гунае, ки ҳар чи дуо мекунам, таъсире надорад. Дунёро ширин нишон додаӣ ба гунае, ки ҳароми он бар даҳонам талх нест. Сад афсус, ки ҷойгоҳи ту зери по буд ва ман туро бар дида гузоштам. Эй нафс тавба кун! Ва ба суи Парвардигорат баргард!

Мегуӣ пушаймонам, вале куҷост ашки пушаймонии ту!? 

Ҳаргиз туро қонеъ наёфтам ва ҳаргиз сер нашудӣ.

Мегуям; тоат ва бандагӣ, мегуӣ; фардо. Мегуям; намози субҳ, мегуӣ; каме хоб. Мегуям; садақа, мегуӣ; надорам. Мегуям; руза, мегуӣ; тоқат надорам. Мегуям; ҷиҳод, мегуӣ; мемирам. Мегуям; марг ва қабре дар пеш аст, мегуӣ; ҳануз фурсат аст. Мегуям; тавба ва инобат, мегуӣ; ҳануз зуд аст. Вой бар ту, кай ашки надомат ва пушаймониро бар гунаат бинам!

Аҳволи ғарқшудагон

Ман аз ғарқшудагон дар дарё ва об сухан намегуям. Сухан аз ғарқшудагони дар дарёи гуноҳ ва маъсият аст. Аз касоне, ки шабона филм ва сериалҳоро то дер тамошо мекунанд вале намози субҳ дар хобанд. Касоне, ки номи ҳунарпешаҳо, бозигарон, раққосаҳо ва занони овозхонро аз ёд медонанд, вале аз ному лақаби Паёмбари Худо (алайҳиссалом) ва аз сирати у ва ёрону хонадонаш ғофиланд.

Эй мискини ғайрқ дар гуноҳ ту кистӣ?

Оё медонӣ ту Худоеро нофармонӣ мекунӣ, ки аввалин ва охирин Уст. Қодир ва тавоност ва ҳеҷ амре бе иҷозати вай анҷом намегирад.

Эй заифи нотавон! Ту Парвардигореро нофармонӣ мекунӣ, ки У подшоҳи қодир ва тавоност.

Эй мутакаббир мағрур! Битарс, ки у каломатро мешунавад ва ҷойгоҳатро медонад ва огоҳ ба ҳама аҳвол аст:

«Оё онҳо намедонанд, ки он чизеро, ки пинҳону ошкоро мекунанд, Худованд медонад». Сураи «Бақара» ояти 77.

Чи гуна аст, ки амалҳо ва кирдори ношоистаи худро аз бандагон мепушӣ ва аз У, ки Парвардигори бандагон аст, ҳаё намекунӣ?

Магар У набуд, ки аз нестӣ туро офарид? Либос надоштӣ, туро либос пушонид, гурусна будӣ, серат кард, ташна будӣ об ба ту иноят кард.

Чи гуна неъматро бо куфр ҷавоб медиҳӣ ва бахшиш ва аторо бо гуноҳ ва маъсият?

Дар мулк ва замину зери осмони У зиндагӣ мекунӣ ва аз фазо ва ҳавои У нафас мекашӣ, вале носипосӣ ва нофармонии Уро мекунӣ.

Оё намедонӣ, ки маргро сакарот ва қабрро торикӣ ва ҳашрро ҳайбат аст ва ту дар дунё дар имтиҳон ва озмоиши илоҳӣ қарор дорӣ ва ҳар имтиҳонеро қабул ё мардуд шудан аст?

Гумон мекунӣ ононе, ки гуноҳ намекунанд, қудрати анҷоми онро надоранд? Агар имруз барнагардӣ пас кай хоҳӣ баргашт? Он рузе, ки бигуӣ; 

{رَبَّنَا أَخْرِجْنَا مِنْهَا فَإِنْ عُدْنَا فَإِنَّا ظَالِمُونَ }(المؤمنون /107 )
«Парвардигоро! моро аз оташи дузах берун ор! Пас агар мо дубора ба куфр баргардем, ҳамоно мо ситамгор бошем».

Ҷавоб ояд;

{قَالَ اخْسَؤُوا فِيهَا وَلَا تُكَلِّمُونِ}
( المؤمنون/ 108)
«Аллоҳ бигуяд; ба расвоӣ дохил шавед бар он ва ҳаргиз бо ман сухан магуед!».

Сокит бош! Дигар баргаште нест. 

Рузҳо дер ё зуд мегузаранд. Хоҳ бо шодӣ бошад ва хоҳ бо ғам, бо тоат ё маъсият, бо фақру нодорӣ ё бо сарвату дороӣ. Дунёи ҷои гузарост, на қароргоҳи абадӣ. Чун либоси кафан пушидӣ ва номаи аъмол баста шуд, ҳама орзуҳои дунявӣ ва дороият аз ту боз мемонанд. Чун пилки чашм фуру бандӣ қабр ба ту хоҳад гуфт; Ман хонаи танҳо ва торикӣ ту ҳастам. Агар бо тоат ва омодагӣ омадаӣ, пас марҳабо ба омаданат ва агар бо маъсият  ва гуноҳ омадаӣ, пас вой бар ту!


Аз канори қабр мегузарӣ ва у бо забони безабонӣ худ туро панд медиҳад. Вале ту намешунавӣ. Дустонро савор бар тобут бар души худ мегузорӣ ва дар хонаи гур танҳо дафн мекунӣ ва бар фироқи онҳо ашк мерезӣ вале худ панд намегирӣ.

Ба хотири анҷоми корҳоят субҳи зуд мехезӣ, вале ба хотири фарзи илоҳӣ аз хоб барнамехезӣ. Аз назорати корфармо биму тарс дорӣ, вале аз муроқабату назорати Аллоҳ наметарсӣ. Ба ҳангоми анҷоми корҳои шахсӣ диққат дорӣ ва чун ба намоз меистӣ, хамёза дорӣ. Манзил ва хонаи худро оинакорӣ ва рангрезӣ мекунӣ, вале аз таъмири хонаи қабр ғофилӣ.

Рузе Умар ибни Абдулазиз аз қабристон бармегашт, ру ба дустонаш кард ва гуфт: қабр чизе гуфт. Оё мехоҳед бароятон бозгу кунам? Ёрон гуфтанд; Оре, фармуд; Қабр гуфт; кафанҳо пора шуданд. Баданҳо тика-тика  шуданд. Хунҳо хушкиданд. Гуштҳо хурда шуданд. Ангуштон аз даст ва пайванд ҷудо шуданд ва соқ аз оринҷ ва китф ҷудо шуданд ва камарҳо шикаста шуданд. Бақои дунё кам ва азизи он хору залил ва ҷавони он пир ва зиндаи он мемирад. Чи қадар аз ҷасадҳои солими мутаҳаррик ва чеҳраҳои зебо ва нуронӣ ва забонҳои суханвар, ки имруз зери садҳо хирвор хок хобидаанд ва бар фурсати аз даст дода шуда нолону пушаймонанд. 
Эй сокини фардои қабр 

ва эй инсони ғофил!
Чун бар қабр ворид шавӣ малакул мавт гуяд; эй фарзанди Одам, куҷост гуши ту, ки бишунавӣ? Куҷост чашми ту, ки бубинӣ? Забонат, ки забондарозӣ кунӣ? Молу дороии ту чи шуд? Ту дунёро ҷамъ кардӣ, ё дунё туро ҷамъ кард? Ту дунёро тарк кардӣ, ё дунё туро тарк кард? Аз хок баланд шудӣ ва ба хок баргаштӣ. Бегуноҳ таваллуд шудӣ ва бо бори гуноҳ мурдӣ. Заифу нотавону гирён ворид шудӣ, бо такаббуру ғурур аз дунё рафтӣ.

Ин марг аст нобудкунандаи лаззатҳо, парокандакунандаи ҷамоатҳо, ятимкунандаи духтарону писарон, рузи фироқу ҷудоӣ, рузи фарёду сукут, рузи гиряи гирякунандагон ва шодии шодикунандагон, рузи иқобу азоб, рузи подошу ҷазо, рузи ҳисоб, рузи сахттарин аҳвол, халосӣ ё иқоб, рузи пора шудани ҷигарҳо, рузи наҷот ё гирифторӣ,,, чи рузест, рузи мурдан!? Бикуш, ки роҳ тулонӣ ва душманон зиёданд ва дустон кам. Рузе, ки тумори амалҳо печида шавад ва мизон насб ва пули сирот лағжанда шавад ва бадбахт он, кӣ ин рузро фаромуш кунад ва бар гуноҳон исрор варзад ва фаромуш кунад, ки дар дорулимтиҳон аст ва замоне ба ҳуш ояд, ки дагар дер шуда ва узрҳо напазиранд.

Достони моҳии хурдак
Рузе, моҳӣ кудаки хуро насиҳат мекард ва мегуфт; писарам, ҳаргиз болои об ва бар сатҳи дарё шино макун! Зео онҷо мавҷуде ба номи инсон вуҷуд дорад. У бо турҳои пайвастшуда моҳиҳоро шикор мекунад ва чун ба манзилаш орад шиками онҳоро пора мекунад. Бар онҳо намак ва адвияҷот пошида ва бо равғани доғ мепазад ва ё бар сих зада руи оташи тасфон бирён мекунад. Моҳии хурдак, ки гуш ба ин насиҳатҳои модар намедод, худро ба сатҳи дарё расонид. Чанд лаҳзае баъд худашро дар даруни тури шикорчӣ дид. Чун аз дарё ҷудо шуд, ба атроф мепарид ва ҳама он насиҳатҳои модарро яқин кард; пора шудани шикам, намаку адвияҷот, рағани доғу сих ва оташи сузону бирён шудан.

Оре, достони инсон низ чунин аст. Паёмбарону уламо инсонҳоро аз ҳодисаҳои баъд аз марг бохабар мекунанд, вале инсон тавба  намекунад. Чун бимирад ба барзах равад ҳама он чиро, ки паёмбарон дар дунё ба он инзор мекарданд, яқин мекунад.

Ҳар оғозеро поёне ва ҳар қувватеро нотавоние аст. Ҳар ҳаётеро марге аст. Пас бихон ва яқин кун, ки хоҳӣ мурд ват уро аз қаср ба шиками қабр месупоранд.

{أَيْنَمَا تَكُونُواْ يُدْرِككُّمُ الْمَوْتُ وَلَوْ كُنتُمْ فِي بُرُوجٍ مُّشَيَّدَةٍ}
(نساء / 78)
«Дар куҷое, ки набошед марг ба суроғи шумо хоҳад омад, агарчи дар қасрҳои муҳкам бошед». 

